Vendim nr. 23 datë 23.04.2012

(V-23/12)
Gjykata Kushtetuese e Republikës së Shqipërisë, e përbërë nga: Bashkim Dedja, Kryetar, Xhezair Zaganjori, Vitore Tusha, Sokol Berberi, Fatmir Hoxha, Admir Thanza, Vladimir Kristo, anëtarë, me sekretare Edmira Babaj, në datë 20.04.2012, mori në shqyrtim në seancë gjyqësore, mbi bazë dokumentesh, çështjen nr. 11 Akti, që i përket:

KËRKUES:  
PROKURORI I PËRGJITHSHËM I REPUBLIKËS SË SHQIPËRISË, i përfaqësuar me autorizim nga prokurori z.Kujtim Luli. 
SUBJEKT I INTERESUAR:


LEONARD LUZI, në mungesë.
OBJEKTI: 
Interpretimi i vendimit nr.4, datë 10.02.2012 të Gjykatës Kushtetuese të Republikës së Shqipërisë, me kërkues Leonard Luzi. 

BAZA LIGJORE: Nenet 28, 29 dhe 80 të Ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

GJYKATA KUSHTETUESE,

pasi dëgjoi relatorin e çështjes, Vladimir Kristo dhe përfaqësuesin e kërkuesit, Prokurorit të Përgjithshëm, që u shpreh për pranimin e kërkesës, si dhe diskutoi çështjen në tërësi,

V Ë R E N:
I

Rrethanat e çështjes

1. Leonard Luzi i është drejtuar Gjykatës Kushtetuese duke pretenduar se gjykatat e juridiksionit të zakonshëm i kanë cenuar të drejtën për një proces të rregullt ligjor të sanksionuar nga neni 42 i Kushtetutës dhe neni 6 i Konventës Evropiane të të Drejtave të Njeriut (KEDNJ).

2. Gjykata Kushtetuese, në përfundim të shqyrtimit të kërkesës së Leonard Luzit, me vendim nr.4, datë 10.02.2012, ka vendosur shfuqizimin, si të papajtueshëm me Kushtetutën e Republikës së Shqipërisë, të vendimit nr.72, datë 04.12.2009 të Gjykatës së Shkallës së Parë për Krime të Rënda Tiranë; vendimit nr.14, datë 15.02.2010 të Gjykatës së Apelit për Krime të Rënda Tiranë; vendimit nr.00-2010-1356 (971), datë 08.11.2010, të Kolegjit Penal të Gjykatës së Lartë (Dhomë Këshillimi) dhe dërgimin e çështjes për rishqyrtim në Gjykatën e Shkallës së Parë për Krime të Rënda, Tiranë.

3. Gjatë rigjykimit të çështjes në ngarkim të të pandehurit Leonard Luzi, pranë Gjykatës së Shkallës së Parë për Krime të Rënda, prokurori ka evidentuar se dispozitivi i vendimit nr.4, datë 10.02.2012 të Gjykatës Kushtetuese nuk është i qartë dhe nuk përputhet plotësisht me pjesën arsyetuese të tij, arsye për të cilën ka kërkuar shtyrjen e gjykimit me qëllim që të mundësohej Prokurori i Përgjithshëm për të paraqitur pranë Gjykatës Kushtetuese, kërkesën për interpretim të vendimit të lartpërmendur. 

4. Gjykata e Shkallës së Parë për Krime të Rënda ka pranuar kërkesën e prokurorit. 

5. Me shkresë nr. 190/1, datë 08.03.2012, Prokuroria pranë Gjykatës së Shkallës së Parë për Krime të Rënda i ka dërguar Prokurorisë së Përgjithshme relacionin përkatës për të iniciuar kërkesën për interpretim të vendimit nr.4, datë 10.02.2012 të Gjykatës Kushtetuese.

II

Pretendimet e palëve parashtruar Gjykatës Kushtetuese 

6. Kërkuesi, Prokurori i Përgjithshëm i është drejtuar Gjykatës Kushtetuese (Gjykata) duke pretenduar interpretimin e vendimit nr.4, datë 10.02.2012, duke parashtruar se:

61.  Dispozitivi i vendimit të Gjykatës Kushtetuese nr.4, datë 10.02.2012, është i paqartë sepse nuk përputhet plotësisht me pjesën arsyetuese të tij.

6.2. Në arsyetimin e vendimit, objekt interpretimi, janë pranuar shkelje të standardeve të procesit të rregullt ligjor vetëm për kërkuesin Leonard Luzi, ndërsa dispozitivi i këtij vendimi krijon përshtypjen se Gjykata Kushtetuese ka shfuqizuar tërësisht vendimet nr.72, datë 04.12.2009 të Gjykatës së Shkallës së Parë për Krime të Rënda Tiranë; nr.14, datë 15.02.2010 të Gjykatës së Apelit për Krime të Rënda Tiranë dhe nr.00-2010-1356 (971), datë 08.11.2010, të Kolegjit Penal të Gjykatës së Lartë (Dhomë Këshillimi) si për kërkuesin Leonard Luzi, ashtu edhe për të gjykuarit e tjerë Pajtim Hysllari, Idriz Derxho, Jetmir Madani dhe Oljan Muçollari. 

III


Vlerësimi i Gjykatës Kushtetuese
7. Gjykata, në jurisprudencën e saj, në lidhje me legjitimimin e kërkuesit, në kushtet kur ajo investohet për interpretimin e një vendimi të saj, ka theksuar se në kuptim të nenit 80 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, edhe pse Gjykata Kushtetuese ka në kompetencë të interpretojë vendimin e saj në rast dyshimi ose mosmarrëveshjeje për kuptimin e tij, por pa ndryshuar përmbajtjen e tij, ajo mund të vihet në lëvizje vetëm nga palët pjesëmarrëse në gjykimin e çështjes (shih vendimin nr. 166, datë 20.06.2007 të Gjykatës Kushtetuese). 

8. Për sa më sipër, duke qenë se Prokuroria e Përgjithshme ka qenë palë e gjykimit të çështjes me kërkues Leonard Luzi, të përfunduar me vendimin nr.4, datë 10.10.2012, objekt interpretimi, Gjykata çmon se kërkuesi plotëson kushtet për legjitimimin ratione personae.   

Lidhur me themelin e pretendimeve 
9. Sipas nenit 80 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë” dhe jurisprudencës së Gjykatës, kjo e fundit ka në kompetencë të interpretojë vendimin e saj në rast dyshimi ose mosmarrëveshjeje për kuptimin e tij, por pa ndryshuar përmbajtjen (shih vendimin nr. 6, datë 05.03.2008 të Gjykatës Kushtetuese).

10. Gjykata, me vendim nr.4, datë 10.02.2012 ka vendosur shfuqizimin, si të papajtueshëm me Kushtetutën e Republikës së Shqipërisë, të vendimit nr.72, datë 04.12.2009 të Gjykatës së Shkallës së Parë për Krime të Rënda Tiranë; vendimit nr.14, datë 15.02.2010 të Gjykatës së Apelit për Krime të Rënda Tiranë; vendimit nr.00-2010-1356 (971), datë 08.11.2010, të Kolegjit Penal të Gjykatës së Lartë (Dhomë Këshillimi) dhe dërgimin e çështjes për rishqyrtim në Gjykatën e Shkallës së Parë për Krime të Rënda Tiranë.

 11. Gjykata vëren se në pjesën arsyetuese të vendimit nr.4, datë 10.02.2012, është pranuar se në kuadrin e gjykimit të çështjes për një proces të rregullt ligjor, e drejta e mbrojtjes ndaj veprës së re penale, për më tepër më të rëndë dhe në disfavor të tij, në këtë proces i është mohuar të gjykuarit Leonard Luzi, duke përjashtuar të gjykuarit e tjerë. Ky fakt, që përbën thelbin e gjykimit të çështjes, trajtohet kuptueshëm në gjithë pjesën arsyetuese të vendimit. I paqartë paraqitet dispozitivi i vendimit, sepse nga formulimi i tij krijohet dyshimi që të jenë shfuqizuar tërësisht vendimet e gjykatave të juridiksionit të zakonshëm, me efekte edhe për të gjykuarit Pajtim Hysllari, Idriz Derxho, Jetmir Madani dhe Oljan Muçollari. 

12. Në rastin objekt shqyrtimi, Gjykata, duke konsideruar se vendimi në tërësinë e tij duhet konsideruar si një unitet në të cilin pjesët përbërëse janë të lidhura ngushtësisht mes tyre, çmon se dispozitivi i vendimit nr.4, datë 10.02.2012 duhet interpretuar në pajtim dhe harmoni me pjesën arsyetuese të këtij vendimi, në të cilin janë pranuar shkelje të standardeve të gjykimit për një proces të rregullt ligjor vetëm për të gjykuarin Leonard Luzi.  

13. Si rrjedhojë, Gjykata arrin në përfundimin se dispozitivi i vendimit nr.4, datë 10.02.2012 që shfuqizon, si të papajtueshëm me Kushtetutën, vendimin nr.72, datë 04.12.2009 të Gjykatës së Shkallës së Parë për Krime të Rënda Tiranë; vendimin nr.14, datë 15.02.2010 të Gjykatës së Apelit për Krime të Rënda Tiranë dhe vendimin nr.00-2010-1356 (971), datë 08.11.2010, të Kolegjit Penal të Gjykatës së Lartë (Dhomë Këshillimi), ka efekt vetëm për të gjykuarin Leonard Luzi.

PËR KËTO ARSYE,

Gjykata Kushtetuese e Republikës së Shqipërisë, në mbështetje të nenit 80 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, njëzëri,
V E N D O S I:

- Vendimi i Gjykatës Kushtetuese nr.4, datë 10.02.2012 që shfuqizon, si të papajtueshëm me Kushtetutën, vendimin nr.72, datë 04.12.2009 të Gjykatës së Shkallës së Parë për Krime të Rënda Tiranë; vendimin nr.14, datë 15.02.2010 të Gjykatës së Apelit për Krime të Rënda Tiranë dhe vendimin nr.00-2010-1356 (971), datë 08.11.2010, të Kolegjit Penal të Gjykatës së Lartë (Dhomë Këshillimi), interpretohet se ka efekt vetëm për të gjykuarin Leonard Luzi. 

Ky vendim është përfundimtar, i formës së prerë dhe hyn në fuqi ditën e botimit në Fletoren Zyrtare.

